Credu neu gadw'r Gyfraith?
Darllen: Galatiaid 3:1-14

1 Chi bobl Galatia, ydych chi wir mor dwp â hynny? Pwy sydd wedi'ch hudo chi? Cafodd ystyr marwolaeth Iesu y Meseia ar y groes ei esbonio’n glir i chi. 2 Atebwch un cwestiwn: Ddaeth yr Ysbryd Glân i’ch bywyd chi trwy i chi gadw'r Gyfraith Iddewig yn ddeddfol neu trwy i chi gredu’r neges am y Meseia? 3 Alla i ddim credu eich bod chi mor ddwl! Ar ôl dechrau byw dan ddylanwad yr Ysbryd, ydych chi’n mynd i geisio gorffen y daith yn eich nerth eich hunain? 4 Gawsoch chi’r holl brofiadau yna i ddim byd? – mae’n anodd gen i gredu hynny! 5 Wnaeth Duw roi ei Ysbryd i chi, a gwneud gwyrthiau yn eich plith chi, am eich bod chi wedi cadw holl fanion y Gyfraith Iddewig? Wrth gwrs ddim! Ond am eich bod wedi credu! 
6 Meddyliwch am Abraham: "Credodd, a chafodd ei dderbyn i berthynas iawn gyda Duw." 7 Felly, y rhai sy'n credu sy’n blant go iawn i Abraham! 8 Ac roedd yr ysgrifau sanctaidd wedi dweud ymlaen llaw fod Duw’n mynd i ddod â phobl sydd ddim yn Iddewon i berthynas iawn ag e’i hun, drwy iddyn nhw gredu ynddo. Rhannodd Duw y newyddion da hwnnw gydag Abraham ymhell bell yn ôl: "Bydd gwledydd y byd i gyd yn cael eu bendithio trwot ti." 9 A dyna sy’n digwydd! – y rhai sy'n credu sy’n cael y fendith, yn union yr un fath ag Abraham, achos credu wnaeth e. 
10 Mae’r rhai sy'n meddwl y byddan nhw’n iawn am eu bod nhw'n cadw manion y Gyfraith Iddewig yn dal i fyw dan gysgod melltith. Mae’r ysgrifau sanctaidd yn dweud: "Melltith ar bawb sydd ddim yn dal ati i wneud pob peth mae Llyfr y Gyfraith yn ei ddweud." 11 Felly mae'n gwbl amlwg fod y Gyfraith ddim yn gallu dod â neb i berthynas iawn gyda Duw, am mai "Trwy ffydd mae’r un sy’n iawn gyda Duw yn byw." 12 Mae’r syniad o gadw rheolau’r Gyfraith yn hollol wahanol – does dim angen ffydd. Dweud mae'r Gyfraith: "Y sawl sy'n gwneud y pethau yma sy’n cael byw go iawn". 13 Roedd y Gyfraith yn ein melltithio ni – roedden ni i gyd yn gaeth! Ond wedyn daeth y Meseia a thalu’r pris i'n gollwng ni’n rhydd. Cafodd e ei felltithio yn ein lle ni. Fel mae’r ysgrifau sanctaidd yn dweud: "Mae pawb sy'n cael eu crogi ar bren wedi eu melltithio." 14 Talodd y Meseia Iesu y pris i’n gollwng ni’n rhydd, er mwyn i bobl o’r cenhedloedd eraill i gyd gael profi’r fendith addawodd Duw i Abraham. Ac wrth gredu dyn ni hefyd yn derbyn yr Ysbryd gafodd ei addo.
Gwelwn yn yr adnodau yma fod Paul yn methu deall pam bod Cristnogion Galatia wedi dechrau gwrando ar bobl oedd yn pregethu fod rhaid cadw’r Gyfraith Iddewig yn ddeddfol, a hynny ar ôl iddyn nhw glywed pregethu clir am Iesu Grist. Mae Paul yn ddi-flewyn ar dafod - Chi bobl Galatia, ydych chi wir mor dwp â hynny?
Mae o’n rhestru rhai o’r bendithion mae’r Galatiaid wedi eu derbyn.  Yn amlwg mae nhw wedi derbyn yr Ysbryd Glân ac wedi profi bendith o gael Ysbryd Duw yn eu bywydau. Mae nhw hyd yn oed wedi profi gwyrthiau. Mae o’n pwysleisio mai drwy gredu yn Iesu y daeth y bendithion yma, nid drwy gadw cyfreithiau Iddewig.

Pam oedden nhw yn llithro’n ôl i fyw yn eu nerth eu hunain drwy geisio cadw rheolau?  Eu gwendid oedd meddwl bod achubiaeth drwy gredu yn Iesu a chadw’r Gyfraith, yn lle drwy ffydd yng Nghrist yn unig. Nid gweithredoedd sy’n creu perthynas iawn â Duw, ond marwolaeth Iesu ar y groes yn ein lle. 
Credu yn Iesu ydi’r unig ffordd at Dduw. Darllenwn hyn yn gwbl glir yn adnod 13:-
Roedd y Gyfraith yn ein melltithio ni – roedden ni i gyd yn gaeth! Ond wedyn daeth y Meseia a thalu’r pris i'n gollwng ni’n rhydd. Cafodd e ei felltithio yn ein lle ni. 
Er hynny, mae ’na le i’r ddeddf ym mywydau Cristnogion – drwy’r ddeddf dyn ni’n adnabod pechod. Ond, os dyn ni’n dibynnu ar y ddeddf i’n hachub, byddai’n rhaid i ni gadw pob manylyn 100%.  A gan ei bod yn amhosibl i ni fyw bywydau perffaith byddai pawb o dan felltith, "Melltith ar bawb sydd ddim yn dal ati i wneud pob peth mae Llyfr y Gyfraith yn ei ddweud."
Mae Paul yn dangos mai drwy ffydd y daeth Abraham i berthynas iawn gyda Duw. Roedd Iesu Grist yn berffaith Dduw ac yn berffaith ddyn.  Ef oedd yr unig un a allai fod yn aberth dros bechodau pobl. Talodd y Meseia Iesu y pris i’n gollwng ni’n rhydd.
Dylen ni addoli Iesu gan gofio mai ef yw’r unig ffordd at Dduw, a dylen ni ymdrechu i fyw bywydau glân er mwyn ei foli.

